
PANAIRI I LIBRIT SHKENCOR (IV) 

 

Të nderuar miq, akademikë, botues dhe të tjerë të pranishëm, 

Dola këtu që t’ju përshëndes në emër të Akademisë së Shkencave dhe të Arteve 

të Kosovës, të përshëndes çeljen e këtij panairi, që është i treti me radhë në 

organizim të përbashkët të dy akademive tona.  

E kemi thënë dhe tashmë e dinë të gjithë, se libri shkencor kërkon një përkujdesje 

të veçantë shtetërore dhe institucionale dhe ne po përpiqemi ta bëjmë këtë.  

Libri shkencor rri fshehur nga kureshtja e lexuesit të zakonshëm dhe kërkon me 

ngulm lexuesin e kualifikuar, atë që ia di vlerën dhe që i peshon me kompetencë 

arritjet e tij në botën e dijes.  

Libri shkencor nuk është libër i reklamës dhe i tirazheve të mëdha. Bestselerët 

shkencor janë të rrallë dhe, zakonisht, për t’u bërë të tillë iu duhet të heqin dorë, 

nëse jo në tërësi, së paku nga një pjesë e mirë e natyrës së tyre: nga heshtja e 

mençur që i rrethon.  

Librat shkencorë janë më të paktë në numër, krahasuar me librat letrarë dhe 

publicistikë, nuk shtypën me letër luksoze, nuk iu bëhen kopertina me zgjidhje të 

veçantë grafike dhe në përgjithësi lënë përshtypjen e indiferencës. Por magjia e 

tyre qëndron sa në idetë e reja, në dijet e gjithanshme dhe mendimet e thella, po 

aq në qëndrueshmërinë e argumenteve dhe vërtetësinë e fakteve. Deduksionet  

hipotetike dhe as emocionet nuk janë ana e fortë e shkrimit shkencor.  

Në Akademinë e Shkencave dhe të Arteve të Kosovës, që nga themelimi i saj, këtu 

e 50 vjet të shkuara, botimet janë konsideruar parësore në punën e saj dhe 

përbëjnë njërën nga shtyllat kryesore të programit vjetor të punës. Ne 

konsiderojmë se kemi arritur një nivel të mirë të këtyre botimeve, porse kemi 

akoma punë për të bërë, për ta hapur veprimtarinë botuese ndaj autorëve jashtë 

Akademisë, jo sipas rastit, por sipas një koordinimi dhe të një vlerësimi publik.  

Tani, ky Panair, i katërti me radhë, që sivjet mbahet në Prishtinë, vitin tjetër në 

Tiranë, kështu gjithnjë, do të bëhet i rëndësishëm nëse arrin të tërheqë 

vëmendjen e opinionit, nëse jo të opinionit të gjerë, së paku të botës akademike, 

duke nxjerrë në pah vlera të qëndrueshme shkencore dhe duke promovuar autorë 

dhe arritje gjithnjë e më të mëdha dhe më domethënëse.  

I uroj zhvillim të suksesshëm Panairit IV të librit shqip, shkencor dhe akademik, i 

përshëndes të gjithë pjesëmarrësit dhe me këtë rast e falënderoj Akademinë e 

Shqipërisë dhe Qendrën Kombëtare të Librit dhe Leximit si bashkorganizatorë për 

kontributin e tyre, për këtë eveniment të shkëlqyer! 

Ju faleminderit! 


